
    Ilustración da capa




    Lodeiro. Sen título, 1976 (pormenor)




    Deseño da cuberta




    M. Janeiro


  




  

     




    A Carlos G. Borrás, pola luz




     




    Para quen sentiu algunha vez




    a vertixe e a ousadía das estremas


  




  

     




    QUECE A area este corpo en alerta




    Suspéndese a duna




    vaga de sílice no ar alzada




    Un ventre ensimesmado de osamentas




    esculca a furia




    debanda estremas


  




  

     




    Vin ver o dano causado




    e os tesouros que perduran.




    Adrienne Rich




    EU VINAS rebentar as pontes




    procurar a fórmula do cristal crebado




    as súas puntas o vértice do caos




    e bailar na noite coas últimas sombras




    créndose panteras




    Vinas beber da duna




    buscar o fío cóncavo da lingua nas estancias do amor




    e entregar o corpo todo nas crises deses labios




    —argazo e secura nas súas pregas—




    Vinas berrar soas




    asomadas aos seus patios aos pousos da loucura




    e arrastrar as saias longas polas rúas esmaltadas




    e tirar delas nos tendais




    cooperativistas deste soño de liberación




    Vinas queimar o enxoval




    un día comemos nas súas cinsas




    e foi no tránsito a fuga e a elipse




    nómades nesta derrama




    polos brazos imposibles




    que xa nada as acolle




    polos álbumes de fotos




    que as velaron


  




  

     




    Eu vinas chorar aquí onde cose o arame os seus corpos




    e a noite os sepulta




    Miñas queridas todas perplexas e enramadas




    Escóitoas cantar




    —alguén derrama o botín—




    escóitoas cantar




    ese silencio que as rolda




    a rabia que traga a súa voz nas azoteas




    o ruído o ruído o ruído




    o ruído o estraperlo as moedas cambiadas




    o xogo de bonecas rusas que ditan dos oráculos:




    unha come a unha




    unha come a unha




    unha come a unha




    o ruído




    Escóitoas cantar




    —alguén beneficia o botín—




    Eu vinas rebentar as pontes




    dinamitarse nos sombríos parapetos




    e celebrar como se fosen selvas esa rebelión




    Que logo se alongaron as horas




    e que soas quedamos!




    encerradas




    Amar como se fose




    fuxir como se calmase




    cantar escóitoas cantar




    oíde esa sombra que as oculta




    os restos do botín nos sucos doutras bocas




    ese malestar no simbólico trenzadas




    Miñas queridas todas rozando o vendaval!




    que zume agre é este que libamos?




    Véxoos pasar




    desfiles compracidos de estandartes e discursos




    que ignoran tanta dor




    estas palabras rotas miña a caída




    esta sutura de días e días




    —tecín soia a miña tea




    zurzo enteira o seu corpín—




    basta que desdobra aquel eco de revolta




    o seu acabado perfecto no marco que nos orla




    pé descalzo de meniñas extremas




    pluma de xílgara ou garza precipitada




    Como entramos lóxicas e exactas




    no centro do discurso




    esta rebelión de peitos contraídos




    e labios que se abisman nas horas desprendidas




    palabras que se adentran bisturí que disecciona




    á miña avoa á súa nai




    —nós xa non somos Nais—




    Algo arde sen liñaxes na voz que me consola




    irada e magmática




    e falas e falas e falas




    incompleta e rasurada




    falas sen estirpe sen bandeira dos símbolos da polis




    dun organismo múltiple e enfermo

